
ABSTRAK

Kajian ini dilaksanakan bertujuan untuk meninjau pelaksanaan Sistem
Pengurusan Sekolah Kualiti (SPSK) di sekolah rendah daerah Johor Bahru dari aspek
tahap pengetahuan dan tahap amalan guru-guru disamping perbandingan pelaksanaan
mengikut jantina. Maklumbalas kajian diterima daripada 162 orang guru yang
mewakili populasi seramai 277 orang di lima buah sekolah rendah harian dalam
daerah Johor Bahru. Soal selidik mengandungi 48 item soalan yang berdasarkan
model kualiti Clarence Burns (1997) dan enam prosedur kerja SPSK. Teknik statistik
deskriptif iaitu frekuensi dan min dan teknik statistik inferensi seperti korelasi
Pearson, ujian-t dan ujian Anova sehala telah digunakan bagi mencapai matlamat
kajian. Sebanyak tiga hipotesis telah diuji pada aras keyakinan P < 0.05. Hasilnya
kajian ini telah berjaya menolak dua daripada tiga hipotesis null. Hasil tinjauan
mendapati bahawa tahap pengetahuan dan tahap amalan guru-guru di daerah ini
dalam melaksanakan SPSK adalah tinggi. Didapati juga tahap amalan adalah lebih
tinggi daripada tahap pengetahuan. Menerusi ujian-t, didapati guru perempuan lebih
tinggi tahap pengetahuan dan tahap amalannya daripada guru lelaki. Hasil ujian
hipotesis juga menunjukkan bahawa terdapat perbezaan yang signifikan diantara
tahap pengetahuan guru lelaki dan guru perempuan tetapi tidak terdapat perbezaan
yang signifikan dalam tahap amalan. Ujian Anova Sehala dalam kajian ini pula
menjelaskan wujudnya perbezaan yang sangat signifikan dalam tahap pelaksanaan
SPSK di antara sekolah-sekolah yang berlainan jenis dan kategori seterusnya
menolak hipotesis null. Sekolah Berprestasi Tinggi merupakan jenis sekolah yang
paling tinggi tahap pelaksanaannya dalam SPSK diikuti oleh Sekolah Kluster dan
tiga lagi sekolah harian biasa yang lain. Implikasi penting kajian ini ialah faktor
jantina guru dan faktor jenis sekolah yang berbeza memainkan peranan dalam
memastikan pelaksanaan Sistem Pengurusan Sekolah Kualiti (SPSK) di sekolah
rendah dapat dilaksanakan dengan baik dan mencapai objektif kualiti. Akhirnya
beberapa cadangan tindakan telah dikemukakan bagi meningkatkan kualiti

pelaksanaan sistem ini di sekolah-sekolah lain yang belum lagi mengamalkan SPSK.

ABSTRACT

Research was conducted to survey the implementation of the Sistem
Pengurusan Sekolah Kualiti (SPSK) in Johor Bahru primary schools in terms of level
of knowledge and practice of teachers as well as comparison of implementation
based on gender. There are 162 survey responses received from teachers who
represent the population of 277 teachers in five primary schools. Questionnaire
containing 48 items based on the quality model Clarence Burns (1997) and six
working procedures of the SPSK. Descriptive statistical techniques and inferential
statistical techniques such as mean, frequency, Pearson correlation, t-test and one-
way Anova test was used to achieve the research objectives. Three hypotheses were
tested at the confidence level P <0.05. As a result of this research has rejected two of
the three null hypotheses. Survey results found that the level of knowledge and
practice of teachers in this district in implementing the SPSK are high and the level
of practice is higher than the level of knowledge. Through t-test, shows that female
teachers level of knowledge and practice are higher than male teachers. Hypothesis
test results also showed that there were significant differences in level of knowledge
between male and female teachers, but there was no significant difference in the
level of practice. One way Anova test in this study explain the existence of highly
significant differences in the level of implementation of the SPSK between schools
of different types and categories further reject the null hypothesis. High Performance
Schools is a school of the highest level of implementation in the SPSK followed by
Cluster School and three other daily schools. Important implication of this study was
gender and different types of school factors play a role in ensuring the
implementation of Sistem Pengurusan Sekolah Kualiti (SPSK) in primary schools
can be well implemented and achieved quality objectives. Finally some action
proposals were made to improve the quality of the implementation of this system at

other schools that have not yet implementing SPSK.

BAB 1

PENDAHULUAN

1.1 Pengenalan

Sejak merdekanya Tanah Melayu yang kini dikenali sebagai Malaysia,
pemimpin negara yang silih berganti telah mengambil pelbagai usaha dan inisiatif
untuk memastikan agar negara kita terus kompetitif, inovatif dan berdaya saing
setanding dengan negara maju yang lain di dunia. Tanggal 27 Julai 2009, Y.A.B.
Perdana Menteri, Dato’ Seri Mohd Najib Tun Razak telah mengumumkan National
Key Results Areas (NKRA) iaitu enam Bidang Keberhasilan Utama Nasional.
Kementerian Pelajaran Malaysia (KPM) turut terlibat secara langsung dalam NKRA
yang ketiga iaitu Meluaskan Akses Kepada Pendidikan Berkualiti dan
Berkemampuan. Dibawah NKRA tersebut terdapatnya empat sub NKRA Pendidikan
yang diberi tumpuan iaitu Pra Sekolah, Literasi dan Numerasi (LINUS), Sekolah

Berprestasi Tinggi dan Tawaran Baru kepada pengetua dan guru besar.



NKRA KPM ini secara jelas mengukur kejayaan sesebuah sekolah yang
mana ianya terletak pada keberkesanan seluruh sistem, nilai, kepercayaan, iklim,
semangat dan budaya yang diamalkan oleh warga sekolah iaitu pelajar, kakitangan
sokongan, guru-guru dan pihak pentadbir termasuk ibu bapa pelajar. Dapat dilihat
bahawa pengukuran yang utama dalam kejayaan sesebuah sekolah adalah pencapaian
akademik dan ini hanya akan dapat dicapai sekiranya kaedah pengurusan sekolah

yang berkualiti diamalkan oleh kepimpinan sekolah.

Konsep TQM adalah merupakan agenda utama abad ke-21 dalam bidang
pengurusan organisasi awam di Malaysia. Pendekatan pengurusan secara TQM ini
telah diperkenalkan oleh Deming (1986) di Amerika Syarikat. Sejak dari itu amalan
TQM ini tersebar luas ke seluruh dunia termasuk Malaysia yang boleh dikatakan
agak lewat dalam mengaplikasikannya berbanding negara maju yang lain.
Pendekatan TQM ini telah diterima oleh setiap organisasi di seluruh dunia sebagai
satu pendekatan asas dalam pengurusan dan prinsip serta konsep TQM ini boleh
dilaksanakan dalam bidang pendidikan yang seterusnya membawa kepada satu
reformasi pendidikan (Mehrota 2004). Selaras dengan pelancaran NKRA KPM,
maka TQM dilihat sebagai alat pengurusan yang paling sesuai diamalkan oleh
pengurusan di sekolah dalam memastikan keempat-empat subNKRA KPM yang
dinyatakan dapat dipenuhi dengan jayanya.

Selaras dengan itu juga pelbagai usaha dan inovasi telah dilaksanakan di
peringkat pelaksana KPM iaitu Jabatan Pelajaran Negeri dan Pejabat Pelajaran
Daerah dalam memastikan dan membantu pengurusan sekolah menentukan halatuju
sekolah dalam mencapai prestasi yang terbaik terutamanya dari segi akademik.
Menurut bekas Ketua Pengarah Pelajaran Malaysia, Datuk Abd. Ghafar Mahmud,
peningkatan pencapaian pelajar pada semua peringkat pendidikan amat penting untuk
membangunkan modal insan yang cemerlang bagi menghasilkan tenaga kerja mahir
supaya Malaysia menjadi negara berpendapatan tinggi menjelang tahun 2020.
Sehubungan dengan itu juga, Jabatan Pelajaran Johor di bawah Sektor Jaminan
Kualiti telah memperkenalkan Sistem Pengurusan Sekolah Kualiti (SPSK) sebagai
inisiatif membantu pengurusan sekolah menguruskan sekolah terutamanya bidang
akademik dengan cara yang sistematik, berkesan dan selaras dengan kehendak

Kementerian Pendidikan Malaysia.



Sistem Pengurusan Sekolah Kualiti (SPSK) yang diperkenalkan ini adalah
mengambil model MS ISO 9001:2008 yang dilaksanakan di Jabatan Pelajaran Johor
dan Pejabat Pelajaran Daerah. Tumpuan utama prosedur kerja dan objektif manual
SPSK lebih menumpukan kepada bahagian akademik dan mengandungi lapan
seksyen dan 17 prosedur kerja. Secara keseluruhannya sistem ini akan membantu
pengurusan sekolah dalam mendokumentasikan dokumen-dokumen penting secara
bersistem dan berkesan seterusnya mencapai objektif yang digariskan dalam

dokumen kualiti SPSK iaitu :

1. 100 peratus PNP dilaksanakan,

ii. 65 peratus lulus atau peningkatan 3peratus bagi subjek peperiksaan awam,
iii. 100 peratus murid mendapat khidmat Bimbingan dan Kaunseling,
iv. 100 peratus Aduan Pelanggan dilayan,

v. Melaksanakan Pengurusan Kewangan Tanpa Teguran Audit.

Pelaksanaan SPSK di sekolah negeri Johor ini telah bermula pada tahun 2009
dengan 105 buah sekolah menengah dan 115 sekolah rendah di semua daerah di
negeri Johor dipilih sebagai sekolah rintis pelaksanaan SPSK. Pada tahun 2010, iaitu
setelah dua tahun pelaksanaan SPSK di sekolah rintis, dokumen kualiti SPSK telah
dikaji semula dan melalui proses penambahbaikan yang teliti. Dokumen Kualiti
SPSK keluaran kedua telah dilancarkan dan digunapakai bagi pelaksanaan SPSK
bermula pada Mac 2011. Pada tahun 2011 juga, sekolah yang mengamalkan SPSK
telah diperluaskan kepada 449 buah sekolah iaitu 173 sekolah menengah dan 276
sekolah rendah dimana daerah Johor Bahru merupakan daerah pertama yang

melaksanakan SPSK secara total di semua sekolah (132 buah sekolah).

Perkembangan yang drastik ini adalah hasil daripada output dan kesan
pelaksanaan SPSK yang dapat dilihat berlaku pada sekolah rintis SPSK. Antara
kesannya adalah membantu sekolah dalam menyediakan dokumen-dokumen penting
bagi tujuan pemantauan oleh pihak nazir dan juga bagi tujuan pengiktirafan sekolah.
Perkara ini diakui sendiri oleh pihak ketua nazir negeri Johor, dimana beliau di
majlis penerangan tentang SKPM kepada pegawai-pegawai JPN Johor yang diadakan
di Wisma Pendidikan Johor menyatakan bahawa pelaksanaan SPSK di sekolah yang



dipantau oleh nazir banyak membantu pihak sekolah dari segi dokumentasi dan ini

amat memudahkan tugas pegawai dari jemaah nazir.

Melihat kepada perkembangan yang positif ini, maka adalah perlu SPSK
yang diperkenalkan oleh JPN Johor ini dikaji dari segi pelaksanaannya terutamanya
di daerah Johor Bahru yang telah mengamalkannya secara total sebelum ianya

dikembangkan ke daerah-daerah lain di negeri Johor.

1.2 Latar Belakang Masalah

Peranan pelaksana di sekolah iaitu guru-guru amat penting dalam
merealisasikan KPI KPM terutama yang berkaitan dengan produk akhir iaitu pelajar
dan penarafan sekolah secara keseluruhan menerusi pelbagai penarafan yang
diwujudkan di peringkat kementerian. Elemen terpenting yang menjamin pencapaian
sekolah adalah pencapaian akademik. Maka pengurusan akademik sekolah perlu
diuruskan sebaik mungkin dengan kaedah yang sistematik dan berkesan. Guru-guru
dibawah kepimpinan guru besar atau pengetua perlu ada strategi dan perancangan
yang baik bagi memanipulasi sumber yang ada di sekolah untuk dihalakan dalam

mencapai objektif yang ditetapkan.

SKPM, iaitu instrumen penarafan kendiri pengajaran pembelajaran guru dan
pencapaian pelajar merupakan instrumen yang wajib diisi oleh sekolah setiap tahun
yang mana verifikasinya akan dilaksanakan oleh Jemaah Nazir bagi tujuan
pengiktirafan. Skor komposit pula yang digunakan bagi tujuan ranking dan penarafan
sekolah dalam NKRA pula terdiri daripada 70 peratus markah pencapaian akademik
manakala 30 peratus markah SKPM. Ini sekaligus menjelaskan betapa pencapaian
akademik itu memainkan peranan yang besar dalam menentukan pencapaian
sesebuah sekolah disamping elemen-elemen lain yang ada dalam sistem pendidikan

di Malaysia.



Menyedari betapa pentingnya budaya kerja berkualiti ini dibudayakan di
sekolah, pihak Jabatan Pelajaran Johor telah memperkenalkan sebuah sistem yang
diadaptasikan dari MS ISO 9001:2008 Bahagian Pengurusan Sekolah Harian
(BPSH), untuk dipraktikkan oleh sekolah-sekolah di negeri Johor. Usaha ini dilihat
sebagai menyediakan satu alat kualiti yang mudah digunakan oleh pihak pengurusan
sekolah dalam meningkatkan kualiti pencapaian sesebuah sekolah. Walaupun banyak
kajian yang dijalankan sebelum ini menyatakan bahawa gaya kepimpinan pengurus
sekolah banyak mempengaruhi kejayaan sesebuah sekolah, tetapi pemilihan alat atau
pendekatan yang betul juga perlu bagi menjamin kejayaan sesebuah organisasi

sekolah terutamanya dalam pencapaian akademik (Zakaria, 1995).

Kemampuan dan prestasi pengurus sekolah dapat dilihat dari segi
kemenjadian guru-gurunya manakala kemampuan guru-guru ini pula dapat dilihat
melalui cara mereka berperanan dalam membantu pengurusan sekolah dalam
merealisasikan kecemerlangan produk yang dihasilkan. Sehubungan dengan itu,
SPSK diperkenalkan sebagai satu alat pengurusan kualiti bagi tujuan membantu
guru-guru dan pengurusan tertinggi di sekolah merealisasikan objektif kearah

sekolah yang cemerlang.

Pelaksanaan SPSK ini dilihat agak berbeza dari sebuah sekolah dengan
sekolah yang lain walaupun dokumen kualiti yang sama dibekalkan. Ini adalah
berdasarkan kepada dapatan verifikasi penarafan kendiri SPSK yang dilaksanakan
oleh pihak Jabatan Pelajaran Johor (Laporan Tahunan Sistem Pengurusan Sekolah
Kualiti Jabatan Pelajaran Johor, 2011). Perbezaan ini dipengaruhi oleh pelbagai
faktor seperti pemimpin, persekitaran sekolah, budaya yang diamalkan oleh warga

sekolah dan juga faktor sokongan dari pihat atasan.



1.3 Pernyataan Masalah

Pelaksanaan SPSK di sekolah-sekolah negeri Johor ini masih baru iaitu
bermula pada tahun 2009 sehingga sekarang. Berdasarkan National Implementation
Research Network (NIRN) setelah meneliti lebih 2,000 artikel berkaitan
implementasi sistem atau program, mengenalpasti bahawa terdapat lima peringkat
utama dalam memastikan kejayaan implementasi (Fixsen, Naoom, Blase, Friedman,

dan Wallace, 2005) iaitu;

i. Explorasi,
1. Instalasi,
iii.  Implementasi awal,
iv. Implementasi penuh,

v. Program Sustainability.

Didapati pelaksanaan SPSK di negeri Johor sedang berada di peringkat
implementasi awal dan sedang menuju kearah implementasi penuh iaitu penyebaran
kesemua sekolah di negeri Johor. Pada masa yang sama, sebanyak 449 sekolah yang
telah melaksanakan SPSK akan memasuki fasa 5 iaitu pengekalan pencapaian dalam

pelaksanaan SPSK.

Untuk itu adalah menjadi keperluan kajian dilaksanakan bagi melihat
pelaksanaan SPSK di sekolah-sekolah yang terlibat dalam sesebuah daerah bagi
mendapatkan gambaran sejauh mana pengetahuan dan amalan warga sekolah
terutamanya guru-guru tentang SPSK dapat membantu pihak pengurusan sekolah.
Selain itu faktor-faktor lain yang mempengaruhi tahap pengetahuan dan amalan
SPSK di sekolah juga perlu dilihat bagi mendapatkan kefahaman tentang bagaimana

pengaruhnya terhadap pelaksanaan SPSK secara menyeluruh.

Clarence Burns (1997), seorang pengamal TQM telah memperkenalkan
model bagi pengurusan kualiti menyeluruh yang dinamakan ‘The Unified Total
Quality Model’. Didalam model tersebut tersebut beliau menyatakan bahawa TQM

merupakan kaedah pendekatan pengurusan dengan tumpuan kepada hasil kepuasan



pelanggan, penambahbaikan yang berterusan, dan pertumbuhan potensi. Ketiga-tiga
elemen ini yang akan mempengaruhi peningkatan kualiti perkhidmatan pelanggan,

produk sebuah organisasi, perkhidmatan yang diberikan dan keuntungan organisasi.

Antara faktor yang perlu dilihat ialah dari segi jenis sekolah yang dinilai
kerana ingin melihat hubungan atau perbezaan tahap pengetahuan dan tahap amalan
terhadap SPSK. Kefahaman tentang kajian ini juga akan dapat membantu pihak JPN

mengatur strategi yang tepat bagi memasuki fasa ke 4 dan seterusnya.

1.4 Hipotesis Kajian

Hol : Tidak terdapat perbezaan dalam tahap pengetahuan SPSK di
sekolah rendah Johor Bahru yang dikaji mengikut jantina guru

(Lelaki/Perempuan).

Ho2 : Tidak terdapat perbezaan dalam tahap amalan SPSK di sekolah
rendah Johor Bahru yang dikaji mengikut jantina guru

(Lelaki/Perempuan).

Ho3 : Tidak terdapat perbezaan dalam pelaksanaan SPSK diantara
pelbagai kategori sekolah dari segi tahap pengetahuannya dan

tahap amalannya.



1.5 Objektif Kajian

i.  Mengenal pasti tahap pengetahuan tentang Sistem Pengurusan Sekolah Kualiti

(SPSK).

ii.  Mengenal pasti tahap amalan tentang Sistem Pengurusan Sekolah Kualiti

(SPSK).

iii.  Mengenalpasti samada terdapat perbezaan dalam tahap pengetahuan responden

terhadap SPSK berdasarkan jantina responden.

iv.  Mengenalpasti samada terdapat perbezaan dalam tahap amalan responden

terhadap SPSK berdasarkan jantina responden.

v.  Mengenal pasti perbezaan tahap pengetahuan dan tahap amalan tentang SPSK

mengikut kategori sekolah.

1.6 Rasional Kajian

Menurut Pelan Induk Pembangunan Pendidikan (PIPP, 2006-2010)
menjelang tahun 2020, Malaysia berhasrat menjadi sebuah negara maju mengikut
acuan sendiri, iaitu mencapai kemajuan seimbang daripada segi ekonomi, politik,
sosial, kerohanian dan kebudayaan. Malaysia berhasrat menjadi sebuah negara yang
masyarakatnya bersatu padu dan mempunyai keyakinan diri yang tinggi, berpegang
teguh kepada nilai agama, moral dan etika serta menikmati kehidupan yang
demokratik, liberal dan bertolak ansur, perkongsian ekonomi yang adil dan saksama,
progresif dan makmur, serta menguasai ekonomi yang mampu bersaing, dinamik,
tangkas serta berdaya tahan. Untuk mencapai hasrat tersebut pendidikan merupakan

faktor utama yang mesti diperkasakan. Sebagai menyokong PIPP tersebut juga,



Y.A.B Perdana Menteri, Dato’ Seri Mohd Najib Tun Razak telah mengumumkan
National Key Results Areas ( NKRA) dan 4 sub NKRA bagi sektor pendidikan yang

akan membantu dalam pencapaian wawasan 2020.

Apabila hasrat ini diturunkan pada peringkat pelaksana, faktor penting yang
mempengaruhi prestasi sekolah iaitu pengurusan sekolah perlu diberi perhatian dan
dimantapkan bagi mencapai hasrat dan wawasan negara. Justeru itu pelaksanaan
SPSK di sekolah rendah negeri Johor adalah bertepatan dengan tujuan ini. Bagi
memastikan pelaksanaan SPSK ini dirancang dengan lebih teliti dari segi
pelaksanaannya untuk disebarkan kepada semua sekolah rendah di negeri Johor,
maka adalah perlu tinjauan dan kefahaman terhadap pelaksanaan SPSK ini serta

elemen-elemen yang mempengaruhi pelaksanaannya difahami.

Bagi tujuan kajian, daerah Johor Bahru dipilih kerana pelaksanaan SPSK
sekolah rendah di daerah ini telah dilaksanakan sepenuhnya oleh semua sekolah di
daerah ini. Dari segi pengurusan tertinggi Jabatan Pelajaran Johor dan PPD pula,
kajian yang dijalankan ini dapat memberikan panduan dan gambaran kepada mereka
dalam merancang strategi dan membuat unjuran peningkatan kualiti sekolah melalui
pelaksanaan SPSK. Secara tidak langsung pula, kajian seperti ini akan dapat
membuktikan bagaimana pelaksanaan SPSK ini di sekolah rendah mempengaruhi

corak pengurusan akademik dan impaknya kepada sistem pendidikan di negeri Johor.

1.7 Skop Kajian

i. Kajian ini melibatkan guru-guru di 5 buah sekolah rendah di daerah Johor
Bahru dan pembolehubah lain yang mungkin mempengaruhi hasil kajian tidak
dikawal. Maka dapatan hanya sesuai digeneralisasikan bagi sekolah rendah

daerah Johor Bahru sahaja.

ii. Pungutan data adalah berdasarkan persepsi pegawai yang dinilai dan pentadbir

sekolah sahaja.

1.8 Definisi Konsep Dan Operasi

1.8.1 Pelaksanaan (Implementation)

Pelaksanaan adalah penjalanan, pelaksanaan, atau amalan rancangan, kaedah
atau apa-apa reka bentuk untuk melakukan sesuatu. Oleh itu, pelaksanaan tindakan
yang perlu mengikuti mana-mana pemikiran awal dalam usaha untuk sesuatu yang
sebenarnya berlaku. Dalam konteks pendidikan, pelaksanaan merangkumi semua
proses yang terlibat dalam merealisasikan objektif sesebuah sistem yang
direkabentuk. Dalam konteks kajian ini, bagi mengukur pelaksanaan, ianya dibahagi
kepada dua elemen iaitu dari segi pengetahuan dan dari segi amalan berkaitan Sistem

Pengurusan Sekolah Kualiti itu sendiri.

Pengetahuan ialah sebarang maklumat yang berguna bagi tugas yang
dilakukan (Chabris, 1983). Pengetahuan juga didefinisikan sebagai penggabungan set
sintatik dan simantik yang boleh digunakan bagi menerangkan sesuatu (Bench-
Capon, 1990). Pendapat dari WHO (1992) menyatakan bahawa pengetahuan
diperoleh dari pengalaman, dari guru, ibu bapa, buku dan media massa. Sedangkan
menurut Notoatmodjo (2003), pengetahuan merupakan hasil dan ini terjadi setelah
orang melakukan penginderaan terhadap suatu objek tertentu. Amalan pula
ditakrifkan sebagai sesuatu yang dilakukan (dilaksanakan, dikerjakan, dan
sebagainya) sebagai suatu kebiasaan pada amalan yang sebenarnya berlaku atau

terdapat pada praktiknya atau pada kebiasaannya.

Pengetahuan dikaitkan dengan informasi atau maklumat yang diketahui atau
disedari oleh seseorang melalui pelbagai input yang ada pada seseorang (deria) yang
mana segala maklumat tersebut akan disimpan didalam akal manusia itu sendiri.
Amalan pula sesuatu yang dilakukan (dilaksanakan, dikerjakan dan sebagainya)
sebagai suatu kebiasaan tanpa paksaan tetapi berdasarkan kepada kehendak diri

seseorang.

Dalam kajian ini, pelaksanaan bermaksud sejauh mana kefahaman Sistem
Pengurusan Sekolah Kualiti ini disebarkan kepada warga sekolah dan adakah
kefahaman tersebut selari dengan amalan yang dilakukan. Dalam kajian ini,
pelaksanaan akan dikaitkan dengan dua aspek iaitu aspek pengetahuan berkaitan
SPSK dan aspek amalan yang berkaitan dengan pelaksanaan prosedur kerja dalam
SPSK. Dua aspek inilah yang akan dinilai bagi menggambarkan sejauh manakah

amalan SPSK ini dilaksanakan oleh guru-guru di sekolah kajian.

1.8.5 Sistem Pengurusan Kualiti (Quality Management System)

Daft (2003) menghuraikan Sistem Pengurusan Kualiti sebagai satu komitmen
seluruh entiti organisasi untuk mengaplikasikan kualiti dalam setiap aktiviti melalui
peningkatan berterusan. Ross (1999) pula berpendapat Sistem Pengurusan Kualiti
bermaksud integrasi semua fungsi dan proses dalam sesebuah organisasi terhadap
usaha mencapai peningkatan berterusan untuk kualiti produk dan perkhidmatan.

Matlamat utama adalah tertumpu kepada kepuasan pelanggan.

Menurut Knouse (1995), Sistem Pengurusan Kualiti membawa makna budaya
organisasi telah digariskan dengan jelas dan menyokong pencapaian kepuasan
pelanggan melalui satu sistem yang mengintegrasikan alat, teknik dan latihan. Ini
melibatkan peningkatan proses organisasi secara berterusan dan menghasilkan
produk dan perkhidmatan yang berkualiti tinggi. Sistem Pengurusan Kualiti juga
merujuk kepada satu bentuk kerjasama dalam menjalankan perniagaan yang
bergantung kepada kebolehan dan keupayaan tenaga kerja dan pengurusan untuk
meningkatkan kualiti dan produktiviti secara berterusan dengan menggunakan

pasukan kerja (Jablonski, 1992).

Dalam penyelidikan ini Sistem Pengurusan Kualiti(TQM) dirujuk sebagai
satu falsafah pengurusan dan yang memberi fokus kepada peningkatan kualiti secara

berterusan melalui penglibatan semua ahli organisasi dalam sesebuah sekolah.

1.8.6 SPSK (Sistem Pengurusan Sekolah Kualiti)

Sistem Pengurusan Sekolah Kualiti atau singkatannya SPSK adalah sebuah
sistem yang dibangunkan hasil garapan dan berpandukan kepada Sistem Pengurusan
Kualiti sebagaimana yang dijelaskan sebelum ini. Asas sistem bagi SPSK ini pula
adalah daripada seksyen-seksyen yang terdapat dalam Sistem Pengurusan Kualiti

(SPK) MS IS0O9001:2008 yang terdiri daripada lapan seksyen.

Tumpuan yang diberikan dalam SPSK adalah kepada prosedur-prosedur kerja
yang berkaitan dengan pengurusan kurikulum sekolah rendah dan menengah.
Berdasarkan seksyen, sebanyak 14 prosedur telah dibangunkan untuk memenuhi
keperluan-keperluan yang ada dalam SPK MS ISO 9001:2008 termasuklah yang
utama iaitu dalam memberi perkhidmatan yang terbaik kepada pelanggan dan

menjamin kepuasan hati pelanggan yang tinggi.

Dalam kajian ini, Sistem Pengurusan Sekolah Kualiti (SPSK) adalah merujuk
kepada keseluruhan sistem pengurusan kualiti yang dibangunkan oleh Jabatan
Pelajaran Johor dan Sektor Jaminan Kualiti sebagai pelaksana program ini. Manual
kualiti SPSK ini mengandungi 17 prosedur kerja yang meliputi proses-proses kerja
berkaitan dengan pengurusan akademik sekolah. Sebanyak enam prosedur kerja telah

digunakan sebagai panduan bagi membina item soal selidik 1aitu :

i. PKOI - PENGURUSAN PANITIA

ii. PKO03 - PENGURUSAN PENGAJARAN DAN PEMBELAJARAN
ii.  PK0O4 - PENGURUSAN PENCERAPAN
iv. PKO5 - PENGURUSAN PEPERIKSAAN

v. PK06 - PENGURUSAN SEMAKAN HASIL KERJA MURID
vi. PK10-PENGURUSAN PERKEMBANGAN STAF

1.8.7 Sekolah Rendah (Primary School)

Sekolah rendah yang dimaksudkan dalam kajian ini adalah sistem pendidikan
kanak-kanak di Malaysia di peringkat umur tujuh hingga 12 tahun iaitu darjah satu
hingga darjah enam. Pada peringkat pendidikan ini, tujuan utama pendidikan rendah
adalah untuk memberi kanak-kanak asas yang kukuh dalam asas-asas kurikulum

umum, dengan penekanan kepada membaca dan mengira.

Sebagaimana dinyatakan diatas pendidikan rendah adalah bagi kanak-kanak
yang berumur 7-12 tahun, walau bagaimanapun terdapat pengecualian dalam kes
kanak-kanak yang menghadapi masalah pembelajaran dan berada di dalam program

Pendidikan Khas kerana tiada had umur dalam keadaan ini.

Dalam kajian ini, sekolah rendah bermaksud semua jenis sekolah harian biasa
di daerah Johor Bahru yang menyediakan pendidikan bagi kanak-kanak normal
berumur tujuh hingga 12 tahun. Ini termasuklah Sekolah Kebangsaan, Sekolah Jenis

Kebangsaan (Cina) dan Sekolah Jenis Kebangsaan (Tamil).

1.9 Penutup

Dalam bab ini secara keseluruhannya telah membincangkan perancangan
yang telah dibuat dan halatuju kajian yang sebenar. Beberapa perkara penting seperti
objektif, hipotesis kajian dan definisi konsep dan operasi telah dibincangkan bagi
menggambarkan permasalahan dan isu yang hendak diselesaikan dengan kaedah
kajian yang akan dijalankan. Bab ini amat penting kerana memberikan gambaran
menyeluruh tentang kajian dan akan mempengaruhi proses-proses kajian yang

berikutnya.

